
SIARAN AKHBAR 

LEMBAGA PEMBIAYAAN PERUMAHAN SEKTOR AWAM (LPPSA) 
DAN BANK MUAMALAT MALAYSIA BERHAD JALIN KERJASAMA 

SEDIA PEMBIAYAAN UNTUK BANTU KAKITANGAN SEKTOR AWAM 
MILIKI RUMAH KEDIAMAN  

 
Putrajaya, 27 Julai 2022 - Lembaga Pembiayaan Perumahan Sektor Awam (LPPSA) 
telah memeteraikan Memorandum Persefahaman (MOU) bersama Bank Muamalat 
Malaysia Berhad (Bank Muamalat) bertempat di Zenith Hotel, Putrajaya hari ini. 

Pemeteraian MOU antara LPPSA dengan Bank Muamalat membolehkan kakitangan 
sektor awam memohon pembiayaan daripada LPPSA serta Bank Muamalat telah 
bersetuju menjadi pemegang gadaian kedua bagi menyelesaikan wang beza. 

LPPSA yang diwakili oleh Encik Zuwardi Bin Zubir, Ketua Pegawai Operasi LPPSA telah 
memeterai MOU bersama Bank Muamalat yang diwakili oleh Encik Zury Rahimee Zainal 
Abiden, Pengarah Perbankan Runcit. Ketua Pegawai Eksekutif LPPSA, Encik Mohd Farid 
bin Dato’ Hj Nawawi bersama Presiden dan Ketua Pegawai Eksekutif  Bank Muamalat, 
Encik Khairul Kamarudin hadir sebagai saksi untuk pemeteraian MOU ini. Kedua-dua 
belah pihak LPPSA dan Bank Muamalat menyambut baik usaha yang dilaksanakan dan 
menganggap ia merupakan satu inisiatif positif yang melibatkan kerjasama sektor awam 
dan swasta bagi merealisasikan hasrat Kerajaan untuk memastikan setiap kakitangan 
sektor awam memiliki rumah kediaman dan akan bekerjasama dalam menjalankan dan 
menyertai aktiviti pemasaran bersama.  

Encik Farid turut menyatakan “LPPSA sentiasa membuka peluang kerjasama dengan 
institusi kewangan atau institusi pembiaya lain bagi memudahkan dan membantu 
kakitangan sektor awam mendapatkan kemudahan kredit atau pembiayaan untuk 
membeli kediaman idaman di lokasi strategik. LPPSA sentiasa menambahbaik dan 
memudahkan urusan kakitangan awam yang ingin memiliki kediaman. Kami sentiasa 
komited untuk menyediakan platform perkhidmatan kewangan bersepadu yang mudah 
diakses untuk pelanggan kami. Ini bukan sahaja merupakan sebahagian daripada 
mandat tetapi juga usaha berterusan dari pihak LPPSA.” 

Presiden dan Ketua Pegawai Eksekutif Bank Muamalat Malaysia Berhad, Encik Khairul 
Kamarudin berkata, “Menerusi kerjasama Bank Muamalat dengan LPPSA, kami amat 
berbesar hati menjadi antara bank yang diberi peluang untuk menyediakan kemudahan 
yang membolehkan penjawat awam berkelayakan, bersama pasangan atau anak mereka 
yang bukan penjawat awam, memiliki rumah idaman yang lebih besar dan selesa dengan 
mudah melalui pembiayaan perumahan.  

“Pihak bank juga sedar bahawa usaha kerajaan untuk menyediakan rumah yang 
mencukupi, mampu dimiliki, berkualiti dan berdaya huni, harus didokong oleh ekosistem 
institusi kewangan yang lebih menyokong. Dengan termeterainya MOU ini, pihak bank 
akan membantu untuk memudahkan urusan pembiayaan perumahan kepada kakitangan 
sektor awam dan ahli keluarga terdekat yang berkelayakan,” tambah Khairul. 

Khairul turut menyatakan, “Melalui pembiayaan perumahan “Gadaian Kedua” ini, pihak 
Bank akan menyediakan pembiayaan perumahan tambahan untuk pembelian rumah 
idaman bagi melengkapkan pembiayaan perumahan yang telah diluluskan oleh LPPSA. 
Pihak Bank Muamalat menawarkan margin pembiayaan istimewa sehingga 90% kepada 
bakal pembeli rumah. Di samping itu kos berkaitan seperti Takaful Gadaijanji (MRTT), 
yuran guaman dan Takaful Pemilik Rumah Jangka Panjang (LTHT) boleh dibiayai melalui 
pembiayaan perumahan Bank Muamalat.”      

Untuk maklumat lanjut mengenai pembiayaan yang disediakan oleh Bank Muamalat, sila 
layari www.muamalat.com.my atau hubungi Pusat Khidmat Pelanggan Bank Muamalat 
di talian 03-2600 5500, atau kunjungi cawangan Bank Muamalat yang berhampiran. 

 

 

Mengenai Lembaga Pembiayaan Perumahan Sektor Awam (LPPSA) 

LPPSA merupakan sebuah badan berkanun yang diasingkan saraan dan bebas sepenuhnya di 
bawah Kementerian Kewangan Malaysia (MOF) yang bertanggungjawab menguruskan 
pembiayaan perumahan untuk sektor awam dan telah mula beroperasi pada 1 Januari 2016. 

Pegawai Media Untuk Dihubungi: 

Nashrul Abdul Shukor  
Jabatan Komunikasi Korporat 
Lembaga Pembiayaan Perumahan Sektor Awam (LPPSA)  
Tel: 03-8880 2888  
E-mel: nashrul.shukor@lppsa.gov.my   

Mengenai Bank Muamalat Malaysia Berhad 
 
Bank Muamalat adalah sebuah insitusi kewangan Islam yang telah ditubuhkan pada 1 Oktober 
1999, dan dikawal selia di bawah Akta Perkhidmatan Kewangan Islam 2013 (IFSA). Sebagai 
sebuah institusi kewangan Islam sepenuhnya, Bank Muamalat menawarkan pelbagai 
perkhidmatan yang memenuhi keperluan kedua-dua pihak iaitu individu dan institusi. 
 
Secara umum, Bank Muamalat menyediakan perkhidmatan kepada pelanggan individu seperti 
akaun deposit, pengurusan aset, pembiayaan kenderaan, pembiayaan rumah dan juga 
pembiayaan peribadi. Bank Muamalat juga menawarkan pelbagai produk dan perkhidmatan 
kepada pelanggan insitusi dan korporat, daripada khidmat pengurusan tunai, penyelesaian 
pembayaran,  kewangan perdagangan dan eksport antarabangsa, pertukaran asing, 
pembiayaan, dan urusniaga pasaran modal. 
 
Bank Muamalat mempunyai 67 buah cawangan, selain mempunyai kemudahan perbankan 
internet iaitu i-Muamalat, serta e-muamalat yang merujuk kepada rangkaian ATM, CDM, dan 
CICO yang boleh didapati di hampir 141 lokasi seluruh negara. Kami juga turut menyediakan 
perbankan internet korporat mengikut keselesaan anda. 
 
Bank Muamalat merupakan ahli Kumpulan DRB-HICOM Berhad di mana ia memiliki 70% saham 
Bank dengan baki kepentingan dipegang oleh Khazanah Nasional Berhad, sebuah cabang 
pelaburan negara. 
 
Bank Muamalat telah diterima secara rasmi sebagai ahli GABV pada 15 November 2017. Bank 
Muamalat ialah bank Islam pertama di dunia dan yang pertama di rantau Asia Tenggara menjadi 
ahli Global Alliance for Banking in Values (GABV). 
 
Sebarang pertanyaan media, sila hubungi: 
Mathini Raman | mathini.raman@muamalat.com.my | +6013 215 1922 

